GE  2756 B


სამრეწველო საკუთრების დაცვის პარიზის კონვენცია (1883)

(მოკლე შინაარსი)

კონვენცია ეხება სამრეწველო საკუთრების ობიექტების ფართო სპექტრს და მოიცავს გამოგონებებს, სასაქონლო და მომსახურების ნიშნებს, სამრეწველო ნიმუშებს, სასარგებლო მოდელებს (”მცირე გამოგონება”, რომელსაც ზოგიერთი ქვეყნის კანონმდებლობა ითვალისწინებს), საფირმო სახელწოდებებს (აღნიშვნები, რომელთა შესაბამისად სამრეწველო ან კომერციული საქმიანობა ხორციელდება), გეოგრაფიულ აღნიშვნებს (წარმოშობის აღნიშვნები და ადგილწარმოშობის დასახელებები) და არაკეთილსინდისიერი კონკურენციის აღკვეთას.

კონვენციის არსობრივი დებულებები იყოფა სამ ძირითად კატეგორიად. დებულებათა პირველი კატეგორია ეხება ეროვნული რეჟიმის უფლებას. დებულებათა მეორე კატეგორია აწესებს კიდევ ერთ ძირითად უფლებას, ე.წ. პრიორიტეტის უფლებას, ხოლო მესამე კატეგორია აერთიანებს ზოგად ნორმებს.

(1) ეროვნული რეჟიმის შესახებ დებულების მიხედვით, კონვენცია უზრუნველყოფს, რომ თითოეულმა მონაწილე სახელმწიფომ სხვა მონაწილე სახელმწიფოთა მოქალაქეებს სამრეწველო საკუთრებასთან დაკავშირებით მიანიჭოს იგივე დაცვა, როგორსაც იგი ანიჭებს საკუთარ მოქალაქეებს. კონვენციის მონაწილე სახელმწიფოს მოქალაქეებს, რომლებსაც აქვთ მუდმივი საცხოვრებელი ადგილი ან ნამდვილი და მოქმედი სამრეწველო ან კომერციული დაწესებულება მონაწილე სახელმწიფოში, აგრეთვე, აქვთ უფლება ეროვნულ რეჟიმზე.

(2) გამოგონების, სასარგებლო მოდელების, ნიშნებისა და სამრეწველო ნიმუშების შემთხვევაში კონვენცია ითვალისწინებს პრიორიტეტის უფლებას. ეს უფლება ნიშნავს, რომ ერთ-ერთ მონაწილე სახელმწიფოში სამრეწ​ველო საკუთრების უფლებაზე შეტანილი სწორად გაფორმებული განაცხადის საფუძველზე მისი შეტანის თარიღიდან დროის გარკვეულ პერიოდში, (გამოგონებებისა და სასარგებლო მოდელებისათვის 12 თვე, ხოლო სამრეწველო ნიმუშებისა და სასაქონლო ნიშნებისათვის 6 თვე) მოითხოვოს დაცვა ყველა სხვა მონაწილე სახელმწიფოში. ამასთან, ასეთი მოგვიანებით შეტანილი განაცხადი პირველი (ანუ ყველაზე ადრინდელი) განაცხადის შეტანის დღეს შეტანილად განიხილება. სხვაგვარად რომ ვთქვათ, მოგვიანებით შეტანილი განაცხადები სარგებლობენ პრიორიტეტით (აქედან მომდინარეობს  გამოთქმა ”პრიორიტეტის უფლება”) ყველა განაცხადის მიმართ, რომლებიც შესაძლოა შეტანილ იქნა აღნიშნული დროის პერიოდის განმავლობაში სხვა პირების მიერ იმავე გამოგონების, სასარგებლო მოდელის, ნიშნის ან სამრეწველო ნიმუშისათვის. უფრო მეტიც, ამ ინტერვალში მომხდარი ნებისმიერი ქმედება, როგორიცაა გამოგონების ყოველგვარი საჯარო გახსნა, ან ისეთი პროდუქციის გაყიდვა, რომელიც ნიშანდებულია სასაქონლო ნიშნით, ან რომელიც შეიცავს სამრეწველო ნიმუშს, არ იქონიებს გავლენას პირველ განაცხადის საფუძველზე მოგვიანებით შეტანილ ამ განაცხადებზე.  ამ დებულების ერთ-ერთი პრაქტიკული უპირატესობა არის ის, რომ თუ განმცხადებელს სურს დაცვა რამდენიმე ქვეყანაში, იგი არ არის ვალდებული ერთდროულად წარადგინოს ყველა თავისი განაცხადი, არამედ მას ეძლევა ექვს ან თორმეტთვიანი ვადა, რათა გადაწყვიტოს, რომელ ქვეყნებში სურს დაცვა, და სათანადო ორგანიზება გაუწიოს იმ ნაბიჯებს, რომლებიც უნდა გადადგას დაცვის მოსაპოვებლად.

(3) კოვენცია ადგენს ყველა მონაწილე სახელმწიფოსათვის სავალდებულო რამდენიმე ზოგად ნორმას, რომლთა შორის უფრო მნიშვნელოვანია შემდეგი ნორმები:

(ა) პატენტებთან დაკავშირებით: 

სხვადასხვა მონაწილე სახელმწიფოში ერთსა და იმავე გამოგონებაზე გაცემული პატენტები ურთიერთდამოუკიდებელია: ერთ მონაწილე სახელმწიფოში პატენტის მინიჭება არ ავალდებულებს სხვა მონაწილე სახელმწიფოებს, მიანიჭონ პატენტი; არ შეიძლება პატენტზე უარის თქმა, გაუქმება ან მისი შეწყვეტა იმ მიზეზით, რომ პატენტზე უარი ითქვა, გაუქმდა ან შეწყდა ნებისმიერ სხვა მონაწილე სახელმწიფოში.

გამომგონებლს უფლება აქვს, მოხსენებულ იქნეს ავტორად პატენტში. 

არ შეიძლება უარი ითქვას პატენტის გაცემაზე და არ შეიძლება პატენტის ბათილად ცნობა იმ მიზეზით, რომ დაპატენტებული პროდუქციის, ან დაპატენტებული ხერხით მიღებული პროდუქციის, გაყიდვა ეროვნული კანონიდან გამომდინარე ექვემდებარება აკრძალვებსა და შეზღუდვებს.

თითოეულ მონაწილე სახელმწიფოს, რომელიც პატენტით მინიჭებული განსაკუთრებული უფლების ბოროტად გამოყენების აღსაკვეთად იძულებითი ლიცენზიების გაცემას ითვალისწინებს, ადმინისტრაციული ზომების გატარება მხოლოდ გარკვეული შეზღუდვებით შეუძლია. სახელდობრ, იძულებითი ლიცენზიის (ლიცენზია, რომელიც გაცემულია არა პატენტმფლობელის მიერ, არამედ მოცემული სახელმწიფოს სახელისუფლო ორგანოს მიერ), რომელიც ეფუძნება დაპატენტებული გამოგონების გამოუყენებლობას, გაცემა შესაძლებელია განცხადებით შემოსული მოთხოვნის საფუძველზე მხოლოდ დაპატენტებული გამოგონების გამოუყენებლობის ან არასაკმარისი გამოყენების სამი ან ოთხწლიანი ვადის გასვლის შემდეგ და მასზე უარი უნდა ითქვას, თუ პატენტმფლობელი წარმოადგენს დასაბუთებულ მიზეზებს თავისი უმოქმედობის გასამართლებლად. ამასთან, პატენტზე უფლების დაკარგვა შეიძლება არ იქნეს გათვალისწინებული, გარდა შემთხვევებისა, როდესაც იძულებითი ლიცენზიის გაცემა არ აღმოჩნდებოდა საკმარისი განსაკუთრებული უფლების ბოროტად გამოყენების აღსაკვეთად. ამ უკანასკნელ შემთხვევაში, პატენტზე უფლებების დაკარგვასთან დაკავშირებული სასამართლო დევნა შეიძლება დაწესდეს მხოლოდ პირველი იძულებითი ლიცენზიის გაცემიდან ორი წლის გასვლის შემდეგ.

(ბ) ნიშნებთან დაკავშირებით: 

პარიზის კონვენცია არ არეგულირებს ნიშნების შეტანისა და რეგისტრაციის პირობებს, რომლებიც თითოეულ მონაწილე სახელმწიფოში დადგენილია ეროვნული კანონით. ამასთან, არ შეიძლება უარის ეთქვას მონაწილე სახელმწიფოს მოქალაქეს მის მიერ ნიშნის რეგისტრაციისათვის შეტანილ განაცხადზე, არც რეგისტრაცია იქნეს ცნობილი ბათილად იმ მიზეზით, რომ შეტანა, რეგისტრაცია ან ვადის გაგრძელება არ განხორციელებულა წარმოშობის ქვეყანაში. მას შემდეგ რაც მონაწილე სახელმწიფოში ნიშანი რეგისტრირდება, იგი დამოუკიდებელია მისი შესაძლო რეგისტრაციებისაგან ნებისმიერ სხვა ქვეყანაში; შედეგად, ნიშნის რეგისტრაციის ვადის გასვლა ან გაუქმება ერთ მონაწილე სახელმწიფოში არ ახდენს გავლენას რეგისტრაციის მოქმედებაზე სხვა მონაწილე სახელმწიფოებში.

თუ ნიშანი მართებულად არის რეგისტრირებული წარმოშობის ქვეყანაში, მაშინ, მოთხოვნის არსებობის შემთხვევაში, იგი განსახილველად უნდა იქნეს მიღებული და დაცული სხვა მონაწილე სახელმწიფოში იმ სახით, როგორითაც იგი დაცულია წარმოშობის ქვეყანაში. ამავე დროს,  გარკვეულ პირობებში რეგისტრაციაზე შეიძლება ითქვას უარი, მაგალითად, თუ ნიშანი არღვევს მესამე პირების მიერ უკვე მოპოვებულ უფლებებს, არ გააჩნია განმასხვავებლობა, ეწინააღმდეგება ზნეობრივ ნორმებსა და საზოგადოებრივ წესრიგს, ან თუ იგი ისეთი სახისაა, რომ შეცდომაში შეჰყავს საზოგადოება.

თუ, რომელიმე მონაწილე სახელმწიფოში რეგისტრირებული ნიშნის გამოყენება სავალდებულოა, რეგისტრაციის გაუქმება შესაძლებელია გონივრული პერიოდის გასვლის შემდეგ, და მხოლოდ მაშინ, თუ მფლობელი ვერ შეძლებს მისი უმოქმედობის გამართლებას.

ყოველი მონაწილე სახელმწიფო ვალდებულია უარი თქვას იმ ნიშნების რეგისტრაციაზე და აკრძალოს ისეთი ნიშნების გამოყენება, რომლებიც წარმოადგენს ამ სახელმწიფოს კმოპეტენტური ორგანოს მიერ აღიარებული საყოველთაოდ ცნობილი ნიშნის რეპროდუქციას, იმიტაციას ან თარგმანს, რამაც შეიძლება გამოიწვიოს აღრევა ასეთ საყოველთაოდ ცნობილ ნიშანთან, თუ ეს უკანასკნელი არის იმ პიროვნების ნიშანი, ვისაც უფლება აქვს ისარგებლოს კონვენციის უპირატესობებით და გამოიყენება მსგავსი საქონლისა და მომსახურებისათვის.

ყოველი მონაწილე სახელმწიფო ვალდებულია უარი თქვას, აგრეთვე, იმ ნიშნების რეგისტრაციაზე და აკრძალოს ისეთი ნიშნების გამოყენება, რომლებიც შეადგენს ან შეიცავს მონაწილე სახელმწიფოების გერბს, სახელმწიფო ემბლემებს, ოფიციალურ სიმბოლოებსა და დამღებს შესაბამისი ნებართვის გარეშე, თუ სახელმწიფო მათ შესახებ ოფიციალურად არის ინფორმირებული ismo-ს საერთაშორისო ბიუროსაგან. იგივე დებულებები გამოიყენება გარკვეული სამთავრობათაშორისო ორგანიზაციების გერბების, დროშების, სხვა ემბლემების, აბრევიატურებისა და სახელწოდებებისათვისაც.

კოლექტიურ ნიშნებს უნდა მიენიჭოს დაცვა.

(გ) სამრეწველო ნიმუშებთან დაკავშირებით: 

სამრეწველო ნიმუშები დაცული უნდა იყოს ყოველ მონაწილე სახელმწიფოში და დაცვის უფლების დაკარგვა არ უნდა მოხდეს იმ მიზეზით, რომ ნაკეთობები, რომლებიც მოიცავს ნიმუშს, არ იწარმოება ამ სახელმწიფოში.

(დ) საფირმო დასახელებებთან დაკავშირებით:

ყოველ მონაწილე სახელმწიფოში საფირმო დასახელების დაცვა უნდა იქნეს უზრუნველყოფილი განაცხადის შეტანის ან რეგისტრაციის ვალდებულების გარეშე.

(ე) წარმოშობის აღნიშვნებთან დაკავშირებით: 

ყოველმა მონაწილე სახელმწიფომ უნდა მიიღოს ზომები საქონლის წარმოშობის ან მწარმოებლის, დამამზადებლის ან მოვაჭრის ვინაობის პირდაპირი ან არაპირდაპირი ყალბი მითითების წინააღმდეგ.

(ვ) არაკეთილსინიდისიერ კონკურენციასთან დაკავშირებით: 

ყოველმა მონაწილე სახელმწიფომ უნდა გაითვალისწინოს ეფექტური დაცვა არაკეთილსინდისიერი კონკურენციის წინააღმდეგ.

კონვენციის მიერ დაარსებულ პარიზის კავშირს გააჩნია ასამბლეა და აღმასრულებელი კომიტეტი. კავშირის წევრი თითოეული სახელმწიფო, რომელიც მიუერთდა სტოკჰოლმის აქტის (1967) ადმინისტრაციულ და დასკვნით დებულებებს, ასამბლეის წევრია. აღმასრულებელი კომიტეტის წევრების არჩევა ხორციელდება კავშირის წევრთაგან, გარდა შვეიცარიისა, რომელიც არის ex officio წევრი. 2007 წლის მარტის მონაცემებით აღმასრულებელ კომიტეტში 41 წევრი იყო.

 ასამბლეის ამოცანაა ismo-ს სამდივნოს ორწლიანი პროგრამისა და ბიუჯეტის შემუშავება პარიზის კავშირთან მიმართებაში.

პარიზის კონვენცია, რომელიც დაარსდა 1883 წელს, გადაისინჯა ბრიუსელში 1900 წელს, ვაშინგტონში _ 1911 წელს, ჰააგაში _ 1925 წელს, ლონდონში _ 1934 წელს, ლისაბონში _ 1958 წელს, სტოკჰოლმში _ 1967 წელს, ცვლილებები იქნა შეტანილი 1979 წელს.

კონვენცია (სრული ტექსტი შეგიძლიათ იხილოთ ვებგვერდზე  www.wipo.int/treaties) ღიაა ყველა სახელმწიფოსათვის. რატიფიკაციისა და მიერთების სამართლებრივი აქტები დეპონირებული უნდა იყოს ისმო-ს გენერალურ დირექტორთან.

